
အမေရိကန်သံအမတ်ကြီး ရခိုင် ရေဘေးသင့်လူ့အဖွဲ့အစည်းများထံ သွားရောက် 
 
အမေရိကန်သံအမတ်ကြီးဒဲရက်မစ်ချဲလ်သည် အမေရိကန်နိုင်ငံတကာဖွံ့ဖြိုးရေးအေဂျင်စီ 
(USAID) ၏ ဌာနေညွှန်ကြားရေးမှူး ခရစ္စမီလီဂန်နှင့်အတူ စစ်တွေနှင့် မြောက်ဦး သို့ သြဂုတ် ၁၉ မှ 
၂၁ အတွင်း သွားရောက်ခဲ့ပါသည်။ ဤခရီးစဉ်မှ ကိုမန်မုန်တိုင်းနှင့် ၄င်း၏အကျိုးဆက်ဖြစ်သော 
ရေကြီးမှုများကြောင့် ဖြစ်ပွားရသော ပျက်စီးဆုံးရှုံးမှုများကို ကိုယ်တိုင်ကိုယ်ကျ တွေ့မြင်ရန်နှင့် 
ကယ်ဆယ်ရေးနှင့် ပြန်လည်ထူထောင်ရေးလုပ်ငန်းများအကြောင်းကို 
ဒေသခံလူ့အဖွဲ့အစည်းများထံမှ တိုက်ရိုက်ကြားသိနိုင်ရန်အတွက် အခွင့်အရေးရခဲ့ပါသည်။   
 
“ကယ်ဆယ်ရေးလုပ်ငန်းစဉ်အတွက် ကျွန်တော်တို့ဆီက ထောက်ပံ့ကူညီမှုတွေဟာ 
အလိုအပ်ဆုံးသူတွေဆီကို ရောက်သွားတယ်ဆိုတာ သေချာအောင် စီမံဆောင်ရွက်ချင်ပါတယ်၊ 
မြောက်ဦးနဲ့ အနီးအနားက မြို့နယ်တွေဟာ ပြင်းပြင်းထန်ထန် ဘေးဒဏ်သင့်ခဲ့တာပါ၊  ဒါပေမဲ့ 
ကြီးမားတဲ့အခက်အခဲနဲ့ရင်ဆိုင်ကြုံတွေ့ရတဲ့အခါ ရခိုင်လူမျိုးတွေဟာ ဘယ်လောက် ကြံ့ခိုင်ပြီး 
ခံနိုင်ရည်ရှိတယ်ဆိုတာ ဒီခရီးစဉ်က ကျွန်တော့်ကို သတိပြုမိစေခဲ့ပါတယ်၊  အခုလို 
အကူအညီလိုအပ်နေချိန်မှာ ထောက်ပံ့ကူညီနိုင်တဲ့အတွက်လည်း ကျွန်တော်တို့အနေနဲ့ 
ကျေနပ်မိပါတယ်၊ ရခိုင်ပြည်နယ်အပြင် နိုင်ငံတစ်ဝန်းက တခြားရေဘေးသင့်ဒေသတွေမှာပါ 
ပြန်လည်ထူထောင်ရေးအတွက် ဘယ်လိုမျိုး အကောင်းဆုံးကူညီနိုင်မယ်ဆိုတာကို ဆုံးဖြတ်ဖို့ 
မိတ်ဖက်အဖွဲ့အစည်းတွေနဲ့အတူ ဆက်လက်ပူးပေါင်းဆောင်ရွက်သွားပါမယ”် ဟု 
သံအမတ်ကြီးမစ်ချဲလ်က ပြောကြားခဲ့သည်။   
 
“ရခိုင်နဲ့ နိုင်ငံတစ်ဝန်းက ရေဘေးသင့်ပြည်သူတွေကို ကူညီနေတဲ့ စေတနာ့ဝန်ထမ်းတွေရဲ့ 
စေတနာမွန်နဲ့ အသက်ကယ်ဆယ်ရေးလုပ်ငန်းတွေစဉ်တွေဟာ ကျွန်တော်တို့ကို 
နိုးကြွားတက်ကြွစေသလို လေးစားဦးညွတ်မိစေပါတယ်၊ ဒါဟာ တိုင်ပင်မထားတဲ့ ကြီးမားတဲ့ 
အမျိုးသားစည်းလုံးညီညွတ်မှုရဲ့ သာဓက တစ်ရပ်ပါပဲ” လို့   ခရစ္စမီလီဂန်က 
ထပ်လောင်းပြောကြားခဲ့ပါသည်။ 

၎င်းတို့၏ ခရီးစဉ်အတွင်း သံအမတ်ကြီးနှင့် ဌာနေညွှန်ကြားရေးမှူးတို့သည် 
ရခိုင်ပြည်နယ်ဝန်ကြီးချုပ် မောင်မောင်အုန်း၊ လူမှုနှင့် အရပ်ဘက် အဖွဲ့အစည်းများမှ 
ကိုယ်စားလှယ်များ၊ ရေဘေးတုံ့ပြန်ဆောင်ရွက်မှုတွင် ပါဝင်ဆောင်ရွက်လျက်ရှိသော 
ဒေသန္တရအရာရှိများနှင့် တွေ့ဆုံခဲ့ကြသည်။ ထို့အပြင် သဘာဝဘေးဒဏ်ကြောင့် သီးနှံစိုက်ခင်းများ 
အားလုံးပျက်စီးဆုံးရှုံးခဲ့ရသော လယ်သမားများရှိသည့် မြောက်ဦးမြို့နယ်အတွင်းရှိ မြောင်ဘွယ်မှ 
ဒေသခံများထံသို့လည်း သွားရောက်ခဲ့ပါသည်။ အဆိုပါဒေသနှင့် အနီးအနားမြို့နယ်များမှ 
လယ်သမားများအား စိုက်ပျိုးရာသီမကုန်မီ စပါးပြန်လည်စိုက်ပျိုးရာတွင် ကူညီရန် 
အထူးစမီံမျိုးစပ်ထားသော ကောက်လျင်စပါး မက်ထရစ်တန်ချိန် ကိုးတန်ကျော်ကို USAID မှ 
ပေးအပ်လျက်ရှိပါသည်။  ဤဒေသနှင့် နိုင်ငံတစ်ဝန်းမှ အခြားရေဘေးသင့်ဒေသများတွင် 
၎င်းတို့၏မိသားစုများနှင့် လူ့အဖွဲ့အစည်းများကို (ဆန်စပါး) ဆက်လက်ထောက်ပံ့နိုင်ရေးအတွက် 
လယ်သမားများသည် (ပျက်စီးသွားသော မျိုးစပါးများနေရာတွင်) ပြန်လည်စိုက်ပျိုးရန် 
စပါးမျိုးစေ့များ အရေးတကြီး လိုအပ်လျက် ရှိပါသည်။  လက်ရှိစိုက်ပျိုးရာသီကုန်ဆုံးရန်မှာ 
ရက်သတ္တပတ် နှစ်ပတ်ပင် မလိုတော့ချေ။  
 
သံအမတ်ကြီးနှင့်အဖွဲ့သည် ၄င်းတို့၏ ခရီးစဉ်အပိတ်အဖြစ် စစ်တွေမြို့နယ်မှ အုန်းတော်ကြီး 
(တောင်) နေရပ်စွန့်ခွာထွက်ပြေးဒုက္ခသည်စခန်းသို့ သွားရောက်ခဲ့ကြပြီး 
စခန်း၏အခြေအနေများအကြောင်း၊ လူသားချင်းစာနာထောက်ထားသည့်အကူအညီများနှင့် 
အခြားအထောက်အပံ့များ ယခုထက်ပိုပြီး ဖြည့်တင်းကူညီရန် လိုအပ်မှုများအကြောင်း သိရှိနိုင်ရန် 
စခန်းတွင်နေထိုင်လျက်ရှိသောသူများနှင့် စကားပြောဆိုခဲ့ကြပါသည်။   
 
ရခိုင်၊ စစ်ကိုင်း၊ မကွေး၊ ချင်း နှင့် အခြားဒေသများရှိ သဘာဝဘေးဒဏ်သင့်သူများအတွက် 
ကယ်ဆယ်ရေးနှင့်ပြည်လည်ထူထောင်ရေးလုပ်ငန်းများတွင် ကူညီရန် အမေရိကန်အစိုးရမှ 
အမေရိကန်ဒေါ်လာ ၄.၅သန်းကျော်ကို ပေးအပ်လျက်ရှိပါသည်။ အဆိုပါအစီအစဉ်တွင် 
သန့်ရှင်းသော သောက်သုံးရေ လီတာ သန်း၅၀ကျော်၊ ပြည်တွင်းမှ ဝယ်ယူရရှိသော စပါး၊ 
ပဲအမျိုးမျိုး၊ ဆား၊ ဟင်းသီးဟင်းရွက်ဆီ စုစုပေါင်းတန်ချိန် ၃,၃၀၀ကျော် နှင့် 
ငှက်ဖျားရောဂါပျံ့ပွားမှုနှုန်းမြင့်မားသည့် ရေဘေးသင့်ဒေသများတွင် ကြာရှည်ခံ ဆေးရည်စိမ် 
ခြင်ထောင်၂၀,၀၀၀ ကျော်ကို ဖြန့်ဖြူးခြင်း စသည်တို့ ပါဝင်ပါသည်။ 

